Бу дунёнинг севгисида синов – заҳмат кўрамиз,

Шу фалакка бўйин эгмоқ одамзодга номус-ор, –

Ким ўзига қасд айласа, у иблисга хизматкор!

Донишманд бўл! Ҳикмат билан тўсиқларни ег-ташла!

Эр киши мард бўлмоғи шарт, кам йиғла-ю, кўп ишла!

Балоларга, бахтсизликка қалъадай тур устивор,

Банда ўзи телба бўлса, дардга бўлар гирифтор.
Донишмандлар одамларга ҳикматни она дейди:

Саҳроларда сув қидирган сароб кўриб панд ейди!

Сен ҳаммани ёмон кўрсанг, нур топасан кимлардан?!

Ахир ўзин танғиб турмас жароҳати йўқ одам!

Кимнинг қалби ишқ куйида куймаптикан бирон пайт?

Муҳаббатда дарду алам кўрмаган ҳам борми, айт!
Бу олам расми шундай, бадбин бўлмоқ не керак!

Гулни севиб узгувчининг қўлин тирнар тиканак.
Биров гулдан сўраганки: ”Сенда лаълий важоҳат!
Шундай экан, бандларингда тиканларга не ҳожат?”

Гул дебдики: “Аччиқ кўрган билар чучук қадрини.

Қиз ҳаммабоп бўлиб қолса, очмас биров баҳрини”.

Гуллаш фасли тез ўтса-да, гулнинг раъйи шу йўсин.
Бу ҳаётда жафо кўрмай, ким топибди сафосин!
Ёмонликлар-яхшиликлар мангу ҳамроҳ, ажралмас.

Бешафқат деб сен дунёни қарғамагин! Ундоқмас!

Юр мен билан бирга – йўлга! Насиҳатим тинглагин!

Васвасалар тузоғига тушган фикринг-тилагинг!
Сен нафсингга банди бўлма, васвасани тез унут!
Сўзларимда қаллоблик йўқ, юрагимда бу ўгут!”

7. ДОҒИСТОН АДАБИЁТИ

Бу адабиёт қардош Кавказ ва Кавказ орти халқлари адабиёти оиласида шаклланиб ривож топди. 2  млн. ахолиси бор бу республикада аварлар, дарғинлар, қўмиқлар, лезгинлар, русла рва бошқа халқлар истиқомат қилади.

Милоддан аввалги 1 минг йиллар охирида Доғистон Кавказ Албанияси, кейинроқ Сосонийлар давлати таркибига кирган, Араблар хужумига учраган. XIII аср бошида мўғуллар босиб олган, 1813 йили Россияга қўшиб олинган.

Доғистон ҳозир худуди жиҳатидан унча катта бўлмаса ҳам, Россия таркибидаги энг кўп тили мамлакат саналади. Бу ерда авар, анди, ботлих, годоберий, каратин, ахвах, багвалин, тиндин, чамалин, дидой, хваршин, гинух, бежитин, гунзиб, дарғин, лак, табасаран, агул, рутул, қахур, криз, будух, хиналуг, арчин, удин тиллар бор. Доғистон адабиёти рус Кирилл алифбоси асосидаги авар, дарғин, лак, лезгин, табасаран тилларида яратилган. Санаб ўтилган бошқа тилларнинг ёзуви шаклланмаган.

Доғистон адабиётининг ёрқин вакили, замонамизнинг энг атоқли сўз санъаткорларидан бири  – Расул Ҳамзатов. У 1923 йилда Цада қишлоғида халқ шоири Ҳамзат Цадаса оиласида туғилди. У бир неча йил ўқитувчилик қилди. 1945-1950 йилларда Москвада М. Горький гомидаги Адабиёт институтида таҳсил олди.

Р.Ҳамзатовнинг ижоди 1937 йилдан лирик шеърлар ёзишдан бошланди. У шу вақтга қадар совет китобхонларига “Ҳароратли ишқ ва куйдирувчи ғазаб”, “Менинг Ватаним”, “Бизнинг тоғлар”, “Акам қиссаси”,  “Доғистон баҳори”, “Туғилган йилим”,  “Қалбим тоғлари” сингари ўнлаб шеърий тўпламларни, шунингдек, “Тоғ қизи” ва ”Отам билан суҳбат” достонларини тақдим этди.  

Р.Ҳамзатов шеър ва достонларининг мавзуси хилма-хил. Уларда шоир ҳамюртларининг Ватанга бўлган муҳаббатини, Ватан душманларига ғазаб-нафратини ҳамда Доғистондаги қайноқ ва қувноқ ҳаётни зўр кўтаринки рус билан тараннум этди. 

“Туғилган йилим” ва “Юксак юлдузлар” тўпламлари учун мамлакатнинг олий мукофотлари билан тақдирланди.

1968 йилда Р.Ҳамзатов янги шеърий тўпламлардан ташқари фалсафий-публицистик характердаги “Менинг Доғистоним” насрий асарини эълон қилди.    

1974 йили Р.Ҳамзатовга Меҳнат Қаҳрамони фахрли унвони берилди.

Истеъдодли таржимон сифатида ҳам фаолият кўрсатган шоир А.С.Пушкин, М.Ю.Лермонтов, В.В.Маяковский, Н.С.Тихонов асарларини авар тилига  муваффақият билан таржима қилди. У катта жамоат арбоби ва ёш адибларни тарбиялаб етиштирувчи мураббий сифатида Кавказ халқлари адабиёти тараққиётига муносиб ҳисса қўшиб келди.

Р.Ҳамзатовнинг кўп асарлари, жумладан, “Юксак юлдузлар” (М.Бобоев таржимасида), “Менинг Доғистоним” (Э.Воҳидов таржимаси) ўзбек тилига таржима қилинган, унинг шеърларига (“Турналар”) қўшиқлар басталанган.

Шоир ижодига хос энг муҳим хусусият – унда ҳамиша шарқона доноликнинг барқ уриб туриши. Ҳаётдаги энг мупраккаб, етук  ҳодичсалар ҳам бу шоир ўзига хос зукколик билан. Қийналмасдан мароқли бир равишда ифодда қилиб бера олади. Бу фазилат р.ҳамзатовнинг шеъриятигагина эмас, балки прозасига ҳам, умуман, бутун ижодига хос. Ҳамзатовдай шоирни такрорлаб бўлмайди. Унга тақлид қилиб, асар ёзиш аслида сира мумкин эмас. Чунки унинг истеъдоди бармоқ изи каби ўзига хос, қайтарилмасдир.  

Р.Ҳамзатовнинг саккизликлари адиб шеъриятида бир мустақил шакл бошланишига асос бўлди. Тўғри адабиётда учлик, тўртлик, бешлик, олтилик ва ҳоказолар чексиз равишда учраши мумкин. Лекин саккизликнинг кўпчилик томонидан севиб қарши олинишини Р.Ҳамзатовнинг қудратли истеъдоди тақдим этди. У миллийлик ва умуминсонийликни ниҳоятда зукколик билан уйғунлаштирган. Ҳар бир шеърий мисрасида тоғлик юртдошларииҳақида гап очади ва дунё халқларига мурожаат қилади. Муҳими, бу икки жиҳат декларатив, қуруқ баёнчилик билан эмас, балки нуктадонлик, закийлик, кучли бадиий воситалар орқали кўринади.

Р.Ҳамзатов ўзбек адабиётининг доимий дўстидир, – дейди А.Орипов.  У бизнинг адабиётимизни ғоят синчковлик билан кузатиб келди.Кўпчилик атоқли адибларимиз ҳақида Р.Ҳамзатов илиқ сўзлар айтди. Мен бир муҳлис сифатида Р.Ҳамзатовни замонамизнинг улуғ шоирларидан бири деб аташга журъат этар эдим. Ушбу даражага шоирнинг ижоди тўла асос бўла олади.

Р.Ҳамзатовнинг ўзи шундай дейди: “Мен авар шоириман. Аммо мен ўз қалбимда нафақат Аваристон, нафақат Доғистон, балки бутун мамлакат, бутун сайёрамиз, бутун Йигирманчи аср  олдида қарздорман. Бошқача яшаб бўлмайди” .  
“Менинг Доғистоним”дан айрим мисоллар келтирамиз.

1. Ҳ. Цадасанинг Москва таассуротлари: “Масков” деганинг ғалати шаҳар экан. Бу ерда одамлар олов ёқмайди, овқат пиширмайди шекилли. Шунча юриб деворга таппи ёпаётган биронта хотинни кўрмадим. Бирорта уйдан тутун чиққанини учратмадим. Москваликлар томда пичан қуритмас экан, Ҳайронман, сигирларини нима билан боқишади. Бир боғ ўтин ё бир бойлам хашак кўтариб ўтган  қизни учратганим йўқ. Бирор марта на сурнай, на ноғоранинг овозини эшитмадим. Қизиқ, бу шаҳарда йигитлар тўй қилмаса, уйланмаса керак. Бу ғалати шаҳарнинг кўчаларида шунча кезиб бирорта қўй кўрганим йўқ. Бу одамлар уйига меҳмон келганда нима сўяркин? Ростини айтсам, шаҳаринг менга ёқмади. Ўзимнинг қадрдон овулимга кетаман...”

2. Ёзувчининг калласига келган хаёл хотин кишининг қорнига илинган боладай. У албатта туғилиши керак. Фақат фурсат ўтиши, бола етилиши керак. Ёзиш азоби туғиш тўлғоғига ўхшайди.

3. Чиройли хотинлар кўпинча ақлсиз бўлади ва, аксинча, ақли тўлиқ хотинлар хунук бўлади.

Лекин шундай бахтли аёллар ҳам борки, уларда ҳам ҳусн мукаммал, ҳам ақл равшан. Чинакам иқтидорли шоирларнинг китобини ана ўшанақа аёлларга ўхшатиш мумкин.

4. Адабиёт институтида бир авар йигитига домласи шундай савол берибди: реализм билан романтизмнинг фарқи нима? Студент бу ҳақда китобларда ёзилган гапни билмас экан шекилли, ўйлаб туриб шундай дебди:

– Бургутни бургут деса реализм бўлади, хўрозни бургут деса романтизм бўлади.

Домла роса кулибди ва элатдошимга зачёт қўйиб берибди.

5. Адабиёт пандурга ўхшайди, ёзувчилар эса бу пандурнинг торлари. Ҳар битта тор ўз садосига эга. Торлар қўшилиб оҳанг пайдо қилади.

6. Тилларни осмондаги юлдузларга ўхшатаман. Бу юлдузларнинг ҳаммаси қўшилиб баҳайбат бир юлдуз бўлишини сира истамасдим. Осмонга бита қуёш, битта ой етади. Юлдузлар ўз жилваси билан гўзал. Ҳар бир инсоннинг ўз юлдузи бўлсин.

Менинг юлдузим – ўз она тилим, авар тили.

Тоғлик хотинлар бир бирини жудп қаттиқ қарғаганда: ”Илойим болаларинг она тилидан жудо бўлсин, – дейишади”.

7. “Тоғ қизи” деган достонимни ёзаётган кезларим эди. Достонда бир хотиннинг қарғишини ишлатадиган ўрни келиб қолди.. Бир-иккитаси менга узоқ бир овулда яшайдиган хотиннинг дарагини айтишди. “Бу атрофда унга етказиб қарғайдиган Хотин зоти йўқ, – дейишди. – Ҳар қанча қарғиш керак бўлса ўшандан ёзиб оласан”.

Бордим. Баҳор пайти эди. Ҳамма ёқ кўкаламзор, табиатда ажойиб беғуборлик. Бундай пайтда қарғиш эмас, фақат ширин сўз эшитгинг келади. Ҳалиги хотиннинг уйини топиб кирдим. Мақсадимни айтдим, ”Зўр қарғиш топиб беринг”, дедим.

– Тилгинанг кесилсин сени! Дунёдан яхши кўрганингнинг номини билмай ўт! Одам боласи тилингга тушунмасин! Узоқдан келганда юртига саломсиз киргур! Тишларин тўкилиб оғзингга шамол кириб ҳуштак чиқсин!.. Шағалвачча, дунёда кулгу кўрмагур! Мен қандай қилиб хурсанд бўлмасам куламану, уйимдан ўлик чиқмаса йиғлайман? Мени ҳеч ким ҳафа қилмаса бекордан бекорга нега қарғар эканман? Сенга қарғиш керак бўлса жаҳлим чиққанда кел. Тур, йўқол, кўзимга кўринма!

Рахмат, опажон, – дедиму туриб жўнадим.

8. Мен шундай ёзайки, менинг шеърларим ҳар бир она учун, ҳар бир тоғлик учун, ҳар бир инсон учун равшан ва юрагига яқин бўлсин. Мен диққатпазлик эмас,  қувонч тарқатсам дейман. Агар мен тилни бузсам, ёзганларим қуруқ, совуқ, зерикарли бўлса, мен учун бундан даҳшатли нарса йўқ.

9. Доғистонлик ёзувчилар ўнта тилда асар ёзиб, тўққизта тилда нашр этишади. Ўнингчи тилда ёзадиганлар нима қилишади? Бу қандай тил бўлди? – деб сўрарсиз.

Ўнинчи тилда асар ёзувчилар ўз она тилини унутган, аммо бошқа халқнинг тилини ҳали ўрганмаган ёзувчилар. Улар аросатда қолган ёзувчилар.

Майли, бошқа тилда ёз, лекин, уни ўз тилингдан яхши билсанг ёз, ўз тилингда ёз, лекин уни бошқа ҳамма тиллардан яхши билсанг ёз, қайси тилда ёзсанг, майли, ёз, лекин зинҳор ўнинчи тилда ёзма.

Ҳа, мен ўнинчи тилнинг душманиман. Тил минг йиллик кўҳна тарихга эга бўлиши керак. Шундагина у ҳақиқий адабиёт яратишга қодир бўлади.

10. Кунларнинг бирида икки тоғлик бўйинтуруққа ёғоч кесиб келгани ўрмонга боришибди.

Биринчиси мўлжалдаги дарахтни дарров топибди-да, бўйинтуруқбоп иккита шохни кесиб қайтибди. Иккинчиси бу дарахтга қараса, униси яхшироқ, унисига қараса наригиси яхшироқ кўриниб, кечгача ўрмон кезибди. Охири у иккита ёғоч кесиб қайтибди, лекин бу ёғочлар дастлаб учраганидан анча ёмон экан. Уйга қайтаётиб кўрса, ўртоғи аллақачон ерини ҳайдаб, уйига келаётган эмиш.

11. Одамлар турли тилларда сўзлашишлари мумкин. Қанийди қалблари битта бўлса. Менинг баъзи дўстларим киндик қони тўкилган қишлоқларини ташлаб кетиб, катта шаҳарларда бошпана топганлар. Сирасини айтганда, бунинг ёмон жойи йўқ. Полапонлар ҳам қанот ёзгунига қадар ўзларининг уяларида ўтиришади, кейин уни тарк этадилар. Аммо катта шаҳарларда яшаб, энди бошқа тилда китоб ёзаётган баъзи дўстларим ҳақида нима десам экан? Тўғри, бу уларнинг ўзларининг иши. Менинг уларга ақл бўлиш ниятим йўқ. Аммо мен уларни бир қўлтиғида иккита тарвузни кўтариб кетаётган одамга ўхшатгим келади.

Мен улар билан гаплашиб, шунга иқрор бўлдимки, уларнинг тили авар тили ҳам эмас, рус тили ҳам. У менга ҳафсаласиз дарахт кесувчилар ишлаётган ўрмонга ўхшаб кетади.

Ҳа, мен шундайларни кўрганман. Уларнинг назарида она тили кичик ва камбағал, шунинг учун улар ўзларига бошқа, бой ва катта тилни қидириб кетишган. Ва охири нима бўлди денг? Авар халқ эртакларидаги ўрмонга бориб, бўриникидай дум ўстириб қайтаман деб, шохидан ҳам айрилган эчкига ўхшаб қолишди.

Яна уларни хонаки ғозларга ўхшатаман: шўнғишни ва сузишни биладию – балиқ эмас, баъзан уча оладилар, аммо эркин қуш ҳам эмас, сайрай ҳам оладилар, аммо барибир булбул эмас. Ҳеч нарса уларнинг қўлидан келмайди.                                                                                                                                                                                                                                                                                                                                     

САККИЗЛИК

Шошилмай ёздилар боболар қадим

Ханжарлар юзига ханжарлар билан.

Мен зўрға қийналиб ёзаман ҳадеб

Уни қалам билан, бўш сшзлар билан.

Жангга от сурдилар боболар қадим

Хайрларишиб севган ерлари билан,

Менинг сиёҳ билан зўрға ёзганим
Тошга ёзди улар қонлари билан.
ТОПШИРИҚ: Р.Ҳамзатов ҳикматлари ҳақида ўз фикрларингизни далиллаб, эссе ёзинг. Шеърни ёд олинг ва таҳлил қилинг.

ЎРТА ОСИЁ ВА ҚОЗОҒИСТОН

ХАЛҚЛАРИ АДАБИЁТИ
Бу гуруҳ Ўрта Осиё ва Қозоғистон тупроғида қадим замонлардан буён яшаб келаётган ўзбек, тожик, туркман, қозоқ, қирғиз ва қорақалпоқ халқлари адабиётларини ўз ичига олади. Бу гуруҳга кирувчи адабиётларнинг ҳаммаси (тожик тилидан ташқари) туркий тилларда сўзлашувчи халқларга тааллуқлидир. Уларни, иқтисодий ва ижтимоий-сиёсий тараққиётидаги умумийликдар ташқари, географик яқинлик ҳам бирлаштириб туради.

Ўрта Осиё ва Қозоғистон халқлари адабиётининг ўзига хос томони шундаки, биринчидан, унда фольклор яхши ривожланган ва ёзма адабиёт тараққиётига катта таъсир этган. Иккинчидан, бу халқлар адабиётнинг ҳар бирида шеърият қадим замонлардан етакчи рол ўйнаб келди. Шунинг учун 1930-йилларда шаклланган наср ва саҳна асарларида ҳам назмнинг салмоғи сезиларли бўлган. Учинчидан, бу адабиётлар ўртасидаги ўзаро таъсир ва алоқа шунчалик кучли эдики, форс-тожик адабиётининг атоқли ёзувчилари Фирдавсий, Умар Хайём, Ҳофиз ва Саъдийларнинг ижоди кўп асрлар давомида Ўрта Осиё халқлари адабиётининг бойлиги саналиб келди. Ўз навбатида, улуғ ўзбек шоири Алишер Навоийнинг ижоди бир қанча тожик ва қозоқ адиблари учун ибрат мактаби бўлди.

Алишер Навоий билан Абдураҳмон Жомий ўртасидаги шахсий дўстлик ва ижодий ҳамкорлик; Лутфий, Навоий, Турди, Гулханий, Махмур, Садриддин Айний ва Ҳамза Ҳакимзода Ниёзийларнинг икки тилда ҳам (ўзбек ва тожик тилларида) ижод қилишлари қон-қардош ўзбек ва тожик халқлари адабиёти ўртасидаги яқинлик ва ўхшашликнинг ёрқин далилидир.

XIX асрнинг иккинчи ярмида Ўрта Осиё ва Қозоғистоннинг Россияга қўшиб олиниши билан бу ўлка халқлари адабиёти ва маданиятига ҳам Россиянинг таъсири ўтмай қолмади. Янги адабий жанр ва йўналишлар қарор топа бошлади. Шўролар ҳукмронлиги даврида бу анъаналар янада илдиз отди. Ҳамза Ҳакимзода Ниёзий, С.Айний, Ойбек, М.Турсунзода, М.Авезов, С.Муқонов, Б.Кербобоевлар томонидан яратилган “Қуллар”, “Дохунда”, “Қутлуғ қон”, “Навоий”, “Абай йўли”, “Дадил қадам” каби йирик тарихий романлар, ўнлаб пьеса, қисса ва достонлар ҳамда шеърий туркумлар Ўрта Осиё халқлари адабиёти, шунингдек, жаҳон адабиёти хазинасига қўшилган салмоқли ҳисса бўлди.

Ўрта Осиё ва Қозоғистон халқлари адабиётида кейинги йилларда турли жанрларда яратилган сара асарлари бу адабиётнинг жаҳон миқёсидаги аҳамияти, қудрати ва кенг имкониятларини намойиш эта олди.

8. ТОЖИК АДАБИЁТИ
Тожик адабиётининг тарихи тожик халқининг тарихи каби жуда бой ва қадимийдир. Ўзининг келиб чиқиши ва тил хусусиятлари билан тожиклар қўшни Эронда яшовчи форсларга жуда яқин туради. Айниқса X-XV асрларда, тожиклар ва форслар бир бутун  давлат байроғи остида ҳаёт кечирган даврларда бу яқинлик янада кучайди. Шу сабабли ўша замонда яшаб ижод этган Рудакий, Фирдавсий, Умар Хайём, Ҳофиз ва Саъдий сингари  оламга машҳур ёзувчиларнинг ижоди, ҳақли равишда, ҳам тожик, ҳам форсларнинг адабий мероси ҳисобланади.

Тожик халқи кўп асрлардан буён ўз тақдирини Ўрта Осиё ва Қозоғистонда яшовчи туркий халқлар – ўзбек, қирғиз, туркман, қозоқ, қирғиз ва қорақалпоқлар тақдири билан боғланган ҳолда яшаб келмоқда. Бу халқлар узоқ даврлар мобайнида ёнма-ён туриб чет эл босқинчиларига қарши кураш олиб бордилар, чоризм ва кейин мустабид тизим  азоб уқубатларини бошидан кечирдилар.

Қадимий ва навқирон тожик адабиётининг Ўрта Осиёда яшовчи қардош халқларнинг адабиёти билан, айниқса ўзбек адабиёти билан чамбарчас боғловчи ажойимб анъаналар мавжуд. Хоразмий, Камол Хўжандийдан тортиб, Алишер Навоий, Гулханий, Махмур, Ҳамза Ҳакимзода Ниёзий ва С.Айнийларгача бўлган бир қанча ўзбек ва тожик шоир вап ёзувчилари ўз асарларини ҳар икки тилда – ҳам ўзбек, ҳам тожик тилларида ижод этдилар. Улуғ тожик шоири Абдураҳмон Жомий билан буюк мутафаккир Алишер Навоий ўртасидаги дўстлик ва ҳамкорлик, С.Айний билан Ҳамза ижодидаги ғоявий-бадиий уйғунлик бу икки қардрш халқ ва улар адабиётининг бир-бирига яқинлигидан гувоҳлик беради.

Тожик халқининг қадимий маданиятга эга бўлганлигидан дарак берувчи муҳим маълумотларни бизгача етиб келган фольклор асарларидан, “Авесто”га ўхшаш қадимий диний манбалардан, Муғ тоғида олибилган археологик қазилмалар материалларидан, ниҳоят, форс-тожик ёзувчи ва олимлари ёзиб қолдирган дурдона  асарлардан олиш мумкин. Бу манбалардан маълум бўлишича, жуда кўп шарқий халқларнинг, жумладан тожикларнинг ота-боболари бир вақтлар Ўрта Осиё ва Хуросонда ҳаёт кечирган ўтроқ ва кўчманчи сўғдий, хоразмий, шак, массагет ва парфиан қабилаларига мансуб бўлганлар.

Турли тарихий даврларда бунёд этилган ”Гўрўғли” мажмуидаги ишқий ва қаҳрамонлик достонларида, ашула, қўшиқ ва латифаларда тожик халқининг адолатли, осойишта ҳаёт тўғрисидаги орзу-умидлари, чет эл босқинчиларига қарши олиб борган курашлари ўз аксини топган.

Халқ оғзаки ижодида яратилган баҳодир Рустам, Сўхроб, исёнкор темирчи Кова, Борзу, инсонпарвар Фарҳод ва гўзал Ширин, ўлмас ва енгилмас Гургули, унинг ўғиллари – Ҳасан, Аваз, донно ва тадбиркор Мулло Мушфиқий ва Мулло Насриддин образлари ўзларида меҳнаткаш омманинг олижаноб фазилатларини мужассамлантирганлар.

Фольклор асарлари узоқ вақтлар давомида оғиздан оғизга кўчиш жараёнида тобора пишиб ва мукаммаллашиб борган. Эзувчи синф вакиллар бу бу асарларни ўз манфаатлари учун хизмат қилдиришга уринганлар. Шунга қарамай, халқ оғзаки ижодида илғор фикрлар ҳар доим билдириб келинган.

XIX асрга келиб фольклорда мехнаткаш халқнинг озодлик ҳаракатини акс эттиришга бағишланган бир қанча асарлар яратилди. 1885-1887 йилларда Бухоронинг шарқий томонларида Восе бошчилигида кенг қулоч ёйган деҳқонлар қўзғолони ҳақида тўқилган қўшиқлар бунга далил бўла олади. Тожик халқи орасида ажойиб бахшилар етишиб чиқди. Худойдодзода, Юсуф Вафо, Ҳикмат Ризо, Сайидали Вализодалар халқ достонларини ижро этишдан ташқари, ўзлари яратган терма, қўшиқ ва достонларида меҳнаткаш халқнинг ҳаётини ва озодлик учун курашини акс эттирдилар.

Фольклор заминида аста-секин тожик ёзма адабиёти ҳам шаклланди. Унинг классик даври IX асрдан бошланади.

Рустам ҳақидаги ҳикоятлар, ”Савдогар ва унинг хизматкори” сингари асарлар милоддан бир неча асрлар илгари ва милодий IV-V асрларда яратилган бўлиб, диний ва дунёвий мазмун билан суғорилган. 

Тожик адабиётининг йирик вакиллари: Абутоқийи Аббос ибн Тархон Самарқандий, Абулҳафс Самарқандий, Ханзол Боғдисий, Масъуд Марвозий, Феруз Машриқий, Муҳаммад ибн Восиф Сағзий, АбусолиҳГургоний, Аббос Марвозий, Басом Курд Хорижий, Муҳаммад ибн Муҳаллид. Улар кўпроқ фольклор мотивлари асосида асарлар яратганлар.

Абулҳасан Рудакий – тожик-форс адабиётининг отаси. У Панжакентдаги Панжруд қишлоғида дунёга келди. Жуда ёшлигидан шеърлар айта бошлаган. Унинг шуҳрати ўша замоннинг машҳур ҳукмдорлари Сомоний подшоҳликларига етиб, у Бухорога чақириб олинди. Рудакий у ерда замонасининг машхур шоирлари, файласуфлари, тарихчилари билан танишди.

У жуда кўп ишқий ғазаллар ва фалсафий-дидактик қасидалар ёзган ажойиб инсонпарвар  шоир эди. У ўрта аср мумтоз шеъриятини ҳам шакл, ҳам мазмун жиҳатидан бойитиб, уни юқори поғонага кўтарди. Рудакий Сарой шоири бўлишига қарамай, асарларида дунёвий муҳаббатни куйлади, халқнинг ҳаётини ҳаққоний тасвирлашга интилди. Шоирнинг ”Қариликдан шикоят”, “Май онаси” қасидалари, ўнлаб ўйноқи, равон мазмундор ғазаллари кишини ўзига мафтун этади. Рудакийни ”Калила ва Димна”ни назмга айлантирган биринчи форс-тожик таржимони сифатида баҳолаш мумкин.

Рудакий ўзининг илғор дунёқараши ва халқпарварлик руҳи билан суғорилган ижоди орқали сомонийлар саройига тўпланган маддоҳ шоирларга қақшатғич зарба берди. Реакцион Сарой шоирлари ва қорагуруҳчи амалдорлар қариган чоғида унинг икки кўзини ўйиб оладилар. Хўрланган шоир ўз ватанига қайтиб, қашшоқликда вафот этади. Рудакий Панжруд қишлоғида дафн этилган. Унинг ватандошлари ҳозиргача шоир айтган ажойиб қўшиқларни ёд айтиб юрадилар. 1957 йилда жаҳон аҳли шоирнинг 1100 йиллик юбилейини нишонлади. Тожикистон ҳукумати эса энг яхши бадиий асарлар учун Рудакий номидаги мукофотни таъсис этди.
X-XI асрларга келиб тожик мумтоз шеъриятида рубоий (Ибн Сино ва Умар Хайём), ғазал (Унсурий, Фаррухий, Манучеҳрий) ҳамда қасида жанрлари билан бир қаторда достончилик равнақ топди. Абулқосим Фирдавсийнинг ”Шоҳнома”си, Асадийнинг ”Гуршаспнома” ва Фаҳриддин Гургонийнинг “Вис ва Ромин” достонлари бу давр форс-тожик адабиётида яратилган янгилик эди.

Фидавсийнинг ”Шоҳнома” асари “Зол ва Рудоба”, “Бижан ва Маниж”, “Баҳроми Чўбина”, “Темирчи Кова” каби бир неча достонларни ўз ичига олади. “Шоҳнома” қаҳрамонлик достони бўлиб, унда, асосан, икки бир-бирига зид йўналиш борлигини пайқаш қийин эмас: биринча йўналиш тангрини, афсонавий ва тарихий подшоларни мақташдан иборат бўлса, иккинчи – асосий йўналиш халқ афсоналарини ва Маздак бошчилигидаги деҳқонлар қўзғолонини хайрихоҳлик билан тасвирлашда кўринади. Асарда иккинчи йўналиш устун келади. Фирдавсий ўз достонининг кўп қисмини подшоларни таъриф-тавсиф қилишга эмас, балки халқ орасида шуҳратқозонган баҳодир Рустам ва Исфандиёрларнинг қаҳрамонликларини тасвирлашга бағишлаган.

Бу давр форс-тожик шеъриятида Носир Хисрав ва Умар Хайём ижоди салмоқли ўриен эгаллади. Улар ўзларидан илгари ўтган  мумтоз шоирлар ижодидаги фалсафий мотивлардан озиқланиб, даврининг илғор ғояларини илгари сурдилар.

XII асрда Собир Тирмизий (лирика), XIII-XIV асрларда Жалолиддид Румий (тасаввуф), Хусрав Деҳлавий (хамсачилик), Саъдий Шерозий (ғазал) кабилар форс-тожик адабиётининг йирик вакилларидир. Деҳлавий Низомийнинг ”хамса”чилик анъанасини давом эттирди. У Низомий яратган сюжет ва образларни тамомила янгича талқинини берди. Шерозий ажойиб ишқий-лирик ғазаллари, ”Бўстон” ва “Гулистон” каби йирик асарлари билан дунё адабиётига катта ҳисса қўшди, ғазалнавислик ва бадиий наср тараққиётига салмоқли ҳисса қўшди. Немис шоири Гёте, буюк жаҳонгир Амир Темур унинг бадиий салоҳиятини юксак қадрлаганлар.

XV асрда Самарқанд, Бухоро, Ҳирот шаҳарларида адабий ҳаёт анча жонланди. Бу даврда ўзбек-тожик шоирларининг дўстлиги, ўзаро ижодий ҳамкорлиги кучайди. Икки тилда асар ёзиш расм бўлиб қолди. Ана шундай шароитда буюк тожик шоири Абдураҳмон Жомий ва мутафаккир Алишер Навоийлар яшаб ижод этдилар. Жомийнинг ”Баҳористон”, “Ҳафт авранг” (етти достон), учта шеърий девон ёзди. Уларда халқ манфаатини ҳимоя қилди, мулкдорлар зулмини қоралади, меҳнатга даъват этувчи асарлар битди, Ҳўжа Аҳрор Валийнинг фалсафасини тарғиб қилди. 

Бу даврда тожик тилида Ҳусайн Воиз Кошифий томонидан ”Калила ва Димна” мотиви асосида “Анвори Суҳайлий”, Давлатшоҳ Самарқандийнинг антологияси, Хондамирнинг “Фирдавсул-иқбол”, ўзбек тилида Навоийнинг “Малолисун-нафоис” асарлари битилди.

XVI аср тожик адабиётида Абдураҳмон Мушфиқий ижодида ҳажвчилик ривожланди. Халқ орасида тўқилган кўпгина кулгили латифалар унинг номи билан боғланади. Тожик халқ латифаларида, худди Афандига ўхшаб, золим подшолар, реакцион амалдорлар, очкўз ва хасис бойлар, савдогарларнинг ножўя ишлари фош қилинди.

XVIII-XIX аср тожик шеъриятида Мирзо Абдуқодир Бедил ижоди салмоқли ўрин эгаллайди. У асарларида замонасининг илғор ғоялари ҳамда реакцион ақидаларини куйлади. Шеъриятга ўзига хос бадиий тил ва услуб яратди.

XIX аср тожик демократик адабиётининг йирик вакили, янги тожик адабиётининг асосчиси Аҳмад Дониш эди. Унинг ижодини Мирзо Ф.Охундов, А.Қўнонбоев, Фурқат ва Завқийлар ижоби билан қиёслаш мумкин. У замонасининг энг илғор зиёлиси, пешқадам маърифатпарвар шоири ва носири эди. А.Дониш Бухоро амирининг элчилари қаторида 3 марта  Петербургга сафар қилди. Россиядаги ижтимоий ҳаёт, давлатни бошқарув усуллари, рус ёзувчиларининг ижоди билан қизиқди. Шоирнинг ”Наводирул-вақое” ва “Бухоро манғит амирларининг тарихи” номли тарихий биографик асарларида унинг сиёсий-фалсафий ва дидактик қарашлари ёрқин акс эттирилган. Аҳмад Донишнинг адабий мактабида тарбияланиб камолга етган илғор ёзувчилар Савдо, Шоҳин, Возеҳ, Ҳайрат, Асирий ва Садриддин Айний ўз устозлари ижоди ва маърифатпарварлик фаолиятидаги энг яхши анъаналарни янги ижтимоий шароитда ривожлантирдилар.

С.Айний, П.Сулаймоний, М.Раҳимий ва А.Лоҳутийлар яратган мазмунан янги, сиёсий ўткир шеърий асарларда хотин-қизлар озодлиги, халқлар дўстлиги, байналмилаллик каби турли-туман ижтимоий масалалар майдонга ташланди.

М,Горький, Вл.Маяковский, С.Айний ва А.Лоҳутийлар адабий мактабида тарбия олган М.Турсунзола, А.Деҳотий, Ҳ.Юсуфий, М.Миршакар, Р.Жалил, Ж.Икромий, С.Улуғзода, Ф.Ниёзий ва Б.Раҳимзода сингари истеъдодли адиблар ўзларининг шеър, достон, роман ва пьесалари билан тожик адабиётини юксалтирдилар.

М.Турсунзоданинг ижоди 1929-1930 йилларда бошланди. У ўнлаб шеърий тўпламлар ва достонлар ёзди. Шоир асарларида қуллик кишанини парчалаб ташлаган бахтиёр тожик халқининг эркин ҳаёти ҳам, қардош ҳинд халқининг мустамлакачилик зулмига қарши олиб борган мардонавор кураши ҳам, тинчлик тарафдорларининг ер юзида осойишталикни барқарор қилиш учун олиб борган кураши воқеалари акс этган.

М.Турсунзода 30 йил давомида Тожикистон ёзувчилар уюшмасини бошқарди. У Тожикистон Фанлар академиясининг ҳақиқий аъзоси. Бирқанча юксак Давлат мукофотларига сазовор бўлган.

Тожик ва ўзбек халқларининг дўстлиги қадимий бўлганидан бу икки қардош халқлар ўртасидаги адабий алоқалар тарихи ҳам қадим замонларга бориб тақалади. Ўзбек ва тожик фольклор асарларининг кўпчилигида ўхшаш мавзу, ўхшаш қаҳрамонлар (Мулла Насриддин, Гўрўғли, Ҳасанмард, Тоҳир ва Зуҳра сингари), ўхшаш сюжет ва мотивлар кўзга ташланади. Асрлар давомида жуда кўп ўзбек ва тожик ёзувчилари (Рудакийдан тортиб С.Айний, С.Улуғзода ва Ғ.Абдуллогача) ёнма-ён туриб ижод этганлар, бир-бирларини устоз-шогирд деб билганлар. Буюк Жомий ва Навоийларнинг олижаноб дўстлиги, Навоий, Гулханий, Махмур, Ҳамза    ва С.Айнийларнинг икки тилда ҳам бир хил бадиий кучга эга бўлган асарлар яратганликлари, ўзбек ва тожик халқларига бир хил хизмат қилганликлари бу икки қўшни халқнинг қон-қардошлиги, дўстлигига далилдир.

Тожикистон Фанлар академиясининг академиги А.Мирзоевнинг уқтиришича, Алишер Навоий – Фоний буюк форс-тожик шоири Ҳофиз Шерозийни ўзига устоз деб билган. У ўзининг “Девони Фоний” асарига кирган 485 ғазалнинг тахминан 220 тасини Ҳофиз ғазаллари таъсирида яратган. Бу ғазалларда Навоий забардаст шогирд сифатида ўз устози билан беллашиб кўрган, баъзан унга етолмаган, баъзан ундан ўзиб ҳам кетган. Бундай адабий-ижодий мусобақа ва ҳамкорликни Фирдавсий – Юсуф Хос Ҳожиб, Ҳусрав Деҳлавий – Алишер Навоийдан бошлаб ўнлаб ўзбек ва тожик шоирлари ижодида яққол кўриш мумкин. Тожик ва ўзбек халқлари ўртасида асрлардан буён давом этиб келган бу дўстлик, ҳамкорлик анъаналари кейинги йилларда янада барқарорлашли ва мустаҳкамланди. Агар бир вақтлар шоир Сайфи Сароий (XIV аср) Саъдий Шерозийнинг “Гулистон” асарини, шоир Қутб (XIV аср) Низомий Ганжавийнинг “Хусрав ва Ширин”ини форс-тожик тилидан таржима этиб, ўзбек китобхонларини бу ажойиб асарлардан баҳраманд қилган бўлсалар, бизнинг замонамизда тожик тилидан ўзбек тилига, ўзбек тилидан тожик тилига таржима қилиш иши кенгқулоч ёйди. Навоийнинг ”Фарҳод ва Ширин”, Ҳамзанинг “Бой ила хизматчи”, Асқад Муҳторнинг “Опа-сингиллар”, Ш.Рашидовнинг ”Бўрондан кучли”, А.Қаҳҳорнинг “Синчалак”, Ойбекнинг “Қутлуғ қон” романлари тожик китобхонларини қувонтирганидек, тожикистонлик адиблардан Рубакий девони, А.Донишнинг ”Наводирул-вақое”, А.Лоҳутийнинг ”Европа сафари”, “Бахт париси”, М.Турсунзоданинг ”Ҳасан аравакаш”, “Ҳиндистон қиссаси”, Р.Жалилнинг ”Пўлод ва Гулрў”, Ж.Икромийнинг ”Олов қизи”, “Бухоронинг 12 дарвозаси”, “Қулатилган тахт”, С.Улуғзоданинг ”Ёшлигимиз тонги”, “Восе” асарлари ҳам ўзбек адабиёти хазинасига қимматбаҳо дурдоналар бўлиб қўшилди.

Минг йиллардан буён ва ён қўшни бўлиб яшаб, бирга чет эл босқинчиларига қарши курашган, эндиликда ҳамдўст мамлакатлар қардошлик оиласида бахтиёр ҳаёт кечириб, бирга чўлларда пахта, ғалла етиштираётган, биргаликда оғир ва енгил саноат иншоотларини бунёд этаётган тожик ва ўзбек халқларининг дўстлиги абадий. Бу дўстлик уларнинг ўз туғма, оригинал миллий адабиёти – санъати асарларида зўр кўтаринкилик билан куйланиб, улуғланиб келмоқда.

ТОПШИРИҚ: Рудакийнинг қуйидаги ҳикматларини таҳлил қилинг:

1.  Замон менга жуда қиммат насиҳат этди,

Агар билсанг, замон тўла насиҳат эрур.

Деди: ўздан баландроқни кўриб ғам ема,

Кўп киши бор, сен бўлишни орзу қилур.
                         ***

     Ўз нафсини мағлуб этолган марддир,

Ғийбатдан узоқ-узоқ кетолган марддир,

Номард тепиб ўтар йиқилганларни,

Ожиз кишилар қўлин тутолган марддир.

                                            ***

     Илонни ҳар қанча қилсанг тарбият,

Охир заҳрин сочиб, етказар заҳмат.

Нокас табиати илон кабидир,

Юзин кўрмасликка этгил ҳаракат.
9. ҚОЗОҚ АДАБИЁТИ

Ҳозирги Қозоғистон ҳудудида қадим замонларда ҳосилдор экин майдонлари, савдо-ҳунармандчилик марказлари, халқнинг бой миллий маданияти бўлган. Лекин уларни XIII асрда мўғул босқинчилари ер билан яксон қилдилар. Асрлар бўйи давом этган феодал-патриархал тузум натижасида қозоқлар юртида фақат тарқоқ кўчманчи чорвачилик хўжаликлари ташкил этилди, холос. XVI асрга келиб ташкил топган каттажуз, ўртажуз ва кичикжуз деб аталадиган уруғ уюшмалари 1723 йилда мамлакатга ёпирилиб келган қолмиқлар (жунгорлар) ҳужумига бардош беролмади. Қозоқларнинг чет эл босқинчиларига қул бўлиш ҳавфи туғилди. Қозоқ уруғ уюшмалари Чор  Россиясига  нажоткор сифатида қаради. Лекин Россия империяси қозоқ чўлига зулм ва зўровонлик келтирди. Шу билан бирга иқтисодий, сиёсий, маданий юксалиш ҳам юз бера бошлади. Саноат ўчоқларида маҳаллий ишчилар синфи шакллана борди.

Қозоқ ёзма адабиёти анча кеч шаклланди. XIX асргача қозоқларда адабиёт, асосан, халқ оғзаки ижодиёти шаклида ривожланди. Қадим замонлардан бери оғиздан-оғизга кўчиб келган халқ мақоллари, ашула ва қўшиқлари, эртак ва достонларида қозоқ меҳнаткашларининг оғир аҳволи, озодлик учун олиб борган курашлари акс эттирилган.

Қозоқ халқ қўшиқлари, эртак ва достонлари турли-туман мавзуларни қамраб олган. Уларда қозоқ мазлума аёлларининг оҳу фиғони ҳам, халқ қўзғолончиларининг мардлик-шижоати ҳам, тадбиркор, доно Алдаркўсанинг мароқли саргузаштлари ҳам, Қўбланди ботир, Эртарғин ва Қамбар ботир сингари халқ баҳодирларининг қаҳрамонликлари ҳам ўз аксини топган. Қозоқ фольклорида турли ижтимоий табақаларнинг ҳаётиним акс эттирувчи шахслар образи билан бир қаторда афсонавий ва мажозий образлар ҳам учрпайди. Топишмоқ ва эртаклардаги бўри, аждаҳо, дев, семурғ қуш, достонлардаги учқур отлар яхшилик ва ёмонлик тимсоли сифатида гавдаланадилар.

Фольклор асарларининг яратувчиси меҳнаткаш халқдир. Шунинг учун уларда  жамиятдаги синфий тенгсизлик, бойлар билан камбағаллар ўртасидаги қарама-қаршилик, босқинчи ёвлар билан ватан ҳимоячилари ўртасидаги тўқнашувлар ҳамма вақт меҳнаткаш халқ манфаати фойдасига ҳал бўлади.

Қозоқ фольклорида қаҳрамонлик достонлари салмоқли ўрин тутади. “Қўбланди ботир”, “Қамбар ботир”, “Эртарғин” достонларида қаҳрамонлик, дўстлик ҳамда ватанпарварлик ғоялари романтик бўёқларда акс эттирилган. Шу жиҳатдан қозоқ халқ қаҳрамонлик достонлари машҳур ўзбек эпос ”Алпомиш”га жуда яқин туради.

Қозоқ фольклорида “Қиз жибек”, “Қўзи кўрпеш ва Баян сулув” ҳамда “Сулув шаш” сингари ишқий-лирик достонлар ҳам жуда кўп. Бу достонларда пок инсоний муҳаббат тараннум қилиниб, жамиятдаги ярамас иллатлар  очиб ташланади. Масалан, “Қўзи кўрпеш ва Баян сулув” достонида тасвирланишича, ошиқ ва машуқанинг чин инсоний муҳаббатига Баян сулувнинг бой хонадондан, Қўзи кўрпешнинг эса камбағал оиладан бўлганлиги тўсқинлик қилади. Жамиятдаги синфий тенгсизлик – бойлик ва камбағаллик ўртасидаги қарама-қаршилик ошиқ ва машуқаларнинг фожиали ҳалок бўлишига олиб келади. Ишқ-муҳаббат воқеаларининг шу тариқа фожиали якунланишини ”Сулув шаш”, “Қиз жибек”, “Биржон ва Сора”  достонларида ҳам кўриш мумкин. Шунга қарамай, бу ишқий-лирик достонларда адолатпарварлик, инсонпарварлик ғоялари етакчи роль ўйнайди. Чунки Қўзи кўрпеш ҳам, Баян сулув ҳам, Сулув шаш ва Олтой ҳам, Қиз жибек ҳам ўз мақсадларига эришиш йўлида эзувчи табақаларнинг зуғумига қарши кураш олиб борадилар, уларни аёвсиз фош қиладилар ва кўпинча, ўз душманларидан ўч оладилар.

XVIII-XIX асрларда Қозоғистонни Россияга қўшиб олиш учун интилиш кучайган даврларда қозоқ фольклорида достончилик айниқса ривожланди. Асрлар бўйи оғиздан-оғизга кўчиб келган халқ қаҳрамонлик достонларини айтиш билан бирга, ўзлари ҳам оригинал достонлар яратадиган кўплаб халқ оқинлари, жировлар етишиб чиқдилар. Булардан Бухор жиров, Нисанбой, Дўсхўжа, Маҳамбет Утемисов ва Холибой  Мамбетовларни кўрсатиш мумкин. Бу оқинлар ўзлари яшаган замонадаги турли-туман ижтимоий ҳодисалар ҳақида достон тўқиб куйлаганлар. Бу оқинларнинг айримлари меҳнаткаш халқ манфаатини куйловчи халқпарвар оқин бўлсалар, айримлари, масалан Бухор жиров, ҳукмрон доиралар манфаатини кўзлаб ижод этганлар.

Ўзининг зўр ижрочилик маҳорати билан шуҳрат қозонган қозоқ оқини Жамбул Жабаев  бўлган. У Жамбул тоғи этакларида камбағал оилада дунёга келди. Ёшликдан шеъриятга қизиққан, қўшиқлар тўқиган Жамбул  анча мураккаб ижодий йўлни босиб ўтди. Халқнинг аянчли аҳволини тўғри акс  эттирувчи  “Камбағалнинг шўри” шеъри, амалдорларни ҳажв қилувчи “Шалтабойга”, “Мирзобек волостининг бошлиғига” ва, айниқса, “Қодирбойнинг ити” номли асарлари тез орада Жамбулнинг шоирлик шуҳратини бутун қозоқ чўлига ёйди.

XIX аср бошларига келиб, қозоқ халқ оғзаки ижоди таъсирида ёзма адабиёт ривожлана бошлади. Бунда рус адабиётининг таъсирини сезмай бўлмайди. Ч.Валихонов, Иброй Олтинсарин, А.Қўнонбоев бу икки адабиёт ўртасидаги дўстлик ва ҳамкорликнинг жарчилари бўлдилар.

Ч.Валихонов рус Фани вамаданиятини чуқур билган маърифатпарвар олим эди. У кўп саёҳатлар, илмий экспедицияларда бўлди. Қозоғистон ва қушни Қашқар юртини ўрганишга оид бир қанча илмий асарлар яратди. У фольклоршунос ва публицист ҳам эди. Қозоқ ва қирғиз фольклори асарлари, жумладан, бахшилар оғзидан қирғизларнинг улкан ”Манас” достонидан парчалар ёзиб олди. Унинг бир талай публицистик ва мақола ва очеркларини биринчи қозоқ насрий адабиёти намунаси сифатида қабул қилиш мумкин.

И.Олтинсарин ўзининг шоирлик ва маърифатпарварлик фаолиятини болаларни ўқитиш – ўқитувчилик билан боғлиқ равишда олиб борди. У бутун умрини болаларни янгича усулда ўқитиш ишига бағишлади. Ўзи ҳам шеърлар ёзиб,  болаларни ўқишга, илм олишга даъват этди. Рус тилидан таржималар қилди, адабиёт хрестоматиясини яратди. Масалан, ”Келинг, болалар, ўқийлик” шеърини олайлик. Бу шеърда Олтинсарин илм-хунарни кишининг кўз нурига, унинг парвоз қилиши учун зарур бўлган қанотга ўхшатади. Олтинсарин кўпгина реалистик ҳикоялар ёзган. Унинг қаҳрамонлари оддий меҳнаткашлар орасидан етишиб чиққан  кишилардир. Масалан, ”Қипчоқ Сайитқул” асарида эзувчи синф вакилларининг салбий образларига меҳнаткаш халқ фарзандларининг ижобий образлари қарама-қарши қўйилиб, меҳнат билан суяги қотган камбағал боласининг ишда ҳам, ақл-фаросатда ҳам бой боласидан устун эканлиги қайд қилинади.

Қозоқ мумтоз адабиётининг отаси Абай Қунонбоев ўз шеърий ва насрий ижоди ҳамда маърифатпарварлик фаолияти билан демократик тенденциядаги қозоқ адабиёти тараққиётига катта ҳисса қўшди. У бой хонадонда туғилиб вояга етган бўлишига қарамай, рус революцион-демократлари ғоялари ва қозоқ халқ оғзаки ижодидаги илғор анъаналар таъсири остида халқ манфаатини куйловчи асарлар яратган шоир ва маърифатпарвар даражасига кўтарила олди.

Абай шеъриятни халқ ҳаётига яқинлаштира олди, ўз лирикасида илғор ғояларни тараннум этди, халқ ҳаётининг турли-туман муҳим ижтимоий масалаларини ўз замонасининг илғор зиёлиси сифатида ҳал қилди. Унинг лирикаси халқ ҳаётини акс эттирувчи таъсирчан, шўх лирикадир. Дўмбира ёрдамида ижро этилган ва қисман ёзиб қолдирилган реалистик ўланлари турли-туман мавзуларда ижод қилинган эди. Агар ”Шўрлик қозоғим” шеърида у қозоқ саҳросидаги тарқоқ ўруғ ва қабилаларни бирлашишга , иноқ яшашга даъват этса, “Бой боласи билан камбағал боласи” шеърида бойлик билан камбағаллик ўртасидаги катта фарқни реалистик сатрларда чизади. Абай 1885 йилда ёзган бир шеърида илм ва ҳунар ўрганишнинг аҳамиятини шундай талқин қилади:

Ёшликда билим излаб югурмадим,

Ҳайрон бўлдим, бироқ юз ўгирмадим,

Улғайганда қарасам, қўлим қуруқ,

Кечикиб қўл чўздиму, улгурмадим.

Изласам бўлармидим шунчалик хор?
Муҳаббат, Абай лирикасида тасвирланишича, икки томонлама, пок вас амимий бўлмоғи керак. Шундагина севги ошиқ-машуқларга лаззат бағишлай олади. Абайнинг ишқий лирикаси халқ қўшиқларига хос ўйноқи вазнда, сода тилда тўқилган. Шунинг учун у ўқувчи юрагини ҳаяжонлантирмай қўймайди. Масалан:

Бердим салом, қаламқош,

Сенга қурбон мол ҳам бош,

Сени ўйлаб туну кун

Оқар кўздан қайноқ ёш.

Асил одам айнимас,

Ишқ ўтида қайрилмас,

Кўрсам ҳам, кўрмасам ҳам,

Кўнгил сендай айрилмас.

Абайнинг бир қанча лирик шеърларида қозоқ чўлининг реалистик манзараси она-юртга бўлган зўр эҳтирос билан чизилган.

Абай қозоқ шеъриятига достон жанрини олиб кирди. Унинг ”Искандар” ва “Масъуд” номли достонлари ҳажм жиҳатидан унча катта бўлмаса-да, улкан шоирнинг кичик бир воқеа орқали Искандар ва Масъудга ўхшаш ҳақиқий образлар ёрдамида илғор ғояларни олға суриш маҳорати яққол кўринди.

Абай бадиий проза соҳасида ҳам қалаб тебратган ёзувчидир. Умрининг охирларида яратган ”Насиҳат ”номли асари кичик-кичик дидактик ва фалсафий мазмундаги насрий ҳикоялардан иборат бўлиб, уларда адибнинг илғор фалсафий ва ижтимоий қарашлари ўз аксини топган. Унинг рус тилидан қозоқ тилига қилган таржималари (у ”Евгений Онегин” романидан айрим парчаларни қозоқ тилига таржима қилган), бир томондан, қозоқ китобхонларини рус адабиёти ютуқлари билан таништирса, иккинчи томондан, Абайнинг ўзи учун катта ижодий мактаб бўлди.

Шундай қилиб, қозоқ маърифатпарварлари Ч.Валихонов, И.Олтинсарин, А.Қўнонбоевларнинг ижоди XIX аср қозоқ адабиётида янги, катта воқеа бўлди. Улар ўзларининг ажойиб реалистик ижодлари билан қозоқ мумтоз адабиётини юқорипоғонага кўтардилар. Бироқ уларнинг дунёқарашида ўша замон тарихий шароити билан изоҳланадиган чекланган томонлар ҳам кўп эди. Улар меҳнаткаш халқоммасининг оғир ҳаётини ва кескин синфий тенсизликни ўз асарларида акс эттирган бўлсалар ҳам, меҳнаткаш халқни озодликка чиқаришнинг ягона, тўғри, инқилобий йўлини кўрсата олмадилар.

XX аср қозоқ адабиётининг ривожланишида И.Жонсуғуров, С.Сайфулин ва бошқаларнинг хизмати катта бўлди. Уларнинг таъсирида камол топган М.Авезов, С.Муқонов, Ғ.Мусрепов, Ғ.Мустафинлар  қозоқ адабиётида проза, поэзия, драматургия жанрларини тараққий эттирдилар. Ҳозирда уларнинг номи нафақат Қозоғистон, бутун МДҲ мамлакатларида маълум.
Абай Қўнонбоев (1845-1904) – қозоқ мумтоз шеъриятининг асосчиларидан бири. Мадрасада кейин рус мактабида ўқиди. Аввал Фирдавсий, Навоий, Низомий, кейин Пушкин, Толстой, С.-Шчедрин асарлари билан яқиндн танишди. Ёшликдан у шеър, ўлан айтиш билан шуғулланди ва шу соҳада катта ютуқларга ҳам эришди. Маърифатпарвар шоир Абай  шеърларида тарқоқ қозоқ қабилаларини бирлашишга ундади, бойлик ва камбағаллик ўртасидаги  зиддиятларни кўрсатиб берди, юртдошларин и билим олиш ва ҳунар эгаллашга чорлади. Бастакор бўлган. Бу ролда ўз ўланларига куй  басталади. ”Евгений Онегин”нинг  бир неча бобини қозоқ тилига ўгирди. Унинг ўланлари ва  шеърлари ўзбек тилига ўгирилган.

Абай ҳақида тетралогия ёзган машҳур қозоқ адиби Мухор Умархонович Авезов (1897-1961) ватан ва жаҳон адабиётига салмоқли ҳисса қўшди. 1928 йилда Ленинград давлат университетини битириб, САГУ (ҳозирги Тошкент миллий ун-ти) нинг аспирантурасида ўқиди. 1917 йилдан умрининг охиригача 20 дан ортиқ саҳна асари, “қозоқ халқи ҳаётининг қомуси” (З.Кедрина) деб ҳақли равишда тан олинган “Абай йўли” эпопеяси ва бир қанча публицистик асарларни ёзди. Академик, Давлат мукофотлари совриндори. Асарлари барча МДХ халқлари тилларига таржима қилинган.    
“Абай” – тарихий-биографик роман. Унда, бир томондан XIX асрнинг иккинчи ярми қозоқ тараққийпарвар зиёлиларига хос фазилатларни ўзида мужассамлантирган Абайнинг шахсий ҳаёти, таржимаи ҳоли мукаммал тасвирланган бўлса, иккинчи томондан, қозоқ халқи ҳаётидаги ярим асрлик тарихий даврнинг муҳим ижтимоий-сиёсий масалалари тарихан тўғри ва ҳаққоний чизилади. М.Авезов салбий ва ижобий образларнинг мутлақо бир-бирига ўхшамайдиган типик хислатларини уларнинг ҳар бирига хос портрет, юриш-туриш ва дунёқараш орқали белгилайди. Натижада Абай, отаси қўнонбой, онаси Улжон, бувиси Зере кампир, акаси Такежон, севимли хотини Айгерим, дўсти Эрбўл образларининг ҳар бири асар воқеасида ўзига яраша ўринни эгаллаб, роман ғоясини очишга хизмат қилади. Масалан, золим Қўнонбой  портретини ёзувчи мана бундай чизади: ”Қўнонбойнинг от юзли келган чўзинчоқ боши ғознинг тухумига ўхшайди. Усиз ҳам катта, чўзинчоқ юзини қуршаб турган узун соқоли қўшилганда, боши билан юзининг ўзи бутун бошлиқ бир ўлкага ўхшайди. Шу пайтларда Қўнонбойнинг ягона соғ кўзи ўша ўлканинг чап томонидаги ўрмон билан қопланган тепаликда туриб олиб, шу ўлкани кўздан кечириб турган соқчига ўхшайди. Соқчи бўлганда ҳам, ҳормай-толмай кузатадиган сергак, беомон соқчи, Бу ягона кўз коспсидан хиёл ирғиб чиққан, ўқдек қадалиб, ғазаб билан қарайди, камдан-кам киприк қоқади”.

Яна бир атоқли қозоқ ёзувчиси – Собит Муқонов (1900-1971). Батрак (подачи), талаба, журналист, олим, олий мактаб ўқитувчиси, академик, шоир, ёзувчи – С. Муқоновнинг ҳаёт йўлининг чизгилари. Ўнлаб шеърий тўпламлари, ҳикоя, қисса, романлари билан машҳур. С.Айний, Ойбек сингари, тарихий-автобиографик повесть  ёзди. Унинг ”Бўтакўз”, “Ҳаёт мактаби” романлари ўзбек тилига таржима қилинган.

Ғабиден Мустафин ҳам автобиографик роман устаси. Унинг биринчи насрий асари ”Ҳаёт ёки мамот” (қайта ишланган варианти “Қарағанда”) романида қозоқ ишчилар синфининг шаклланиши ва ривожланиши кўрсатилган. Қарағанда кўмир конларига ишлаш учун келган кўчманчи қозоқлар асарнинг етакчи қаҳрамонларидир. Шахтадаги ҳаёт бу саводсиз ва қолоқ кишиларнинг тақдирини таг-томири билан ўзгартириб юборади, уларнинг онг ва тушунчасига  кучли таъсир кўрсатади. Шахтёрлар шаҳрининг ўзгариши билан уни обод қилаётган ишчиларнинг ўзлари ҳам  вояга етадилар.

Ғабит Мусрепов ҳам “Уйғонган ўлка” романида юқорида сўз кетган “Қарағанда” романида тасвирланган мавзуга мурожаат қилади. Ёзувчи бу асарда қозоқ ишчилар синфининг шаклланиш жараёнини катта бадиий маҳорат билан акс эттирди. Романда ҳикоя қилинишича, камбағал кўчманчи Бойжон топган муъжизавий қоп-қора тош (тошкўмир) қозоқ чўлига эзувчи синф табақа вакилларининг ёпирилиб келишига сабаб бўлади. Ёлланиб ишлаётган кончиларнинг аҳволи тобора оғирлашиб бораверади. Қозоқ ишчилари билан рус рус шахтёрлари ўртасида дўстлик, ҳамкорлик инқилобий ҳаракатнинг кенг қулоч ёйишига замин ҳозирлайди.

Қозоқ ва ўзбек адабиётлари ўртасидаги ўзаро алоқа ва ҳамкорликнинг тарихи қадим замонларга бориб тақалади. Бу икки халқ оғзаки ижодида кўплаб учрайдиган жуда ўхшаш мотивлар, руҳан яқин образлар (Алпомиш ва Гўрўғли билан Қўбланди ботир ва Эртарғин; Мулла Насриддин билан Алдар Кўса образлари ва ҳоказо) дан ташқари, буюк Алишер Навоий ижодининг маъифатпарвар Абай шеъриятига ижобий таъсир кўрсатиши қозоқ ва ўзбек адабиётлари ўртасидаги ўзаро таъсир ва алоқанинг ёрқин мисолидир.

Қозоғистонда Ҳ.Ҳ.Ниёзий ва К.Яшиннинг пьесалари, Ойбекнинг “Қутлуғ қон”, Ш.Раўидовнинг “Бўрондан кучли”, А.Муҳторнинг “Опа-сингиллар” романлари, А.Қаҳҳорнинг “Синчалак”, И.Раҳимнинг “Оловкорлар”, О.Ёқубовнинг “Муқаддас”, Н.Фозиловнинг  “Юрак амри билан” повестлари, Уйғун, Р.Бобожон, Миртемир, Ҳ.Ғулом, Шуҳрат, Мирмуҳсин ва Зулфияларнинг шеърлар тўпламлари қозоқ тилида чоп этилди. Қозоғистон ва Ўзбекистонда ўтказилган икки халқ адабиётлари ва санъати ўн кунликлари улар ўртасидаги дўстона алоқа ва ҳамкорликни мустаҳкамлашга хизмат қилди.
ТОПШИРИҚ: ўқинг, уқинг, таҳлил қилинг.
Абай Қўнонбоев.
“Насиҳатлар”дан парча:

Ўттизинчи сўз. Бизда бир мақтанчоқлик деган ярамас нарса бор. Асли шу нарсанинг нима кераги бор ўзи? Зотан, бу – ор-номуссизлик, нодонлик, ўйсиз-хаёлсизлик ҳамда на ботирлик ва на одамгарчиликдан хабари йўқликнинг аломатидир! Тағин, безрайиб туриб: ”Э, бор худоё! Кимдан ким ортиқ экан шунчалик!” – деб керилади...

Ўттиз биринчи сўз. Киши эшитган нарсасини унутмаслик учун тўртта шарт бор: аввало, бунинг учун зеҳнли бўлмоқ керак; иккинчидан, бир нарсани кўрганда ё эшитганда – унга чин юракдан ихлос қўйиб, фаҳм-фаосат билан уқиб олмоқлик лозим; учинчидан, эшитганларини ичида бир неча марта такрорлаб, кўнгилга жо қилмоқ керак; тўртинчидан, кўнгилга бошқа нарсаларни мутлақо келтирмаслик ва келса ҳам унга заррача эътибор бермаслик керак. Масалан: беғамлик, бепарволик, ўйин-кулги ёки қайғу-ҳасратга берилмаслик ва бошқа нарсага ихлос қўймаслик керак. Акс ҳолда, бу тўрт нарса ақл билан илмга путур етказадиган омиллардир...

Ўттиз иккинчи сўз. Илм ўрганишни талаб қилган киши, аввало, уни билиши керак. Бунинг бир нечта шартлари бор. Буларни билмай туриб, ўрганилган илм юқмайди.

Аввало, ўрганилаётган илм-ҳунарни охир бир кун келиб бирон кори-ҳолимга яраб қолар, деб ўрганмасдан, ҳаётда уни турмушга татбиқ қилиш мақсадида ўрганмоқ керак. Чунки илмни фақат билиб қўйиш учунгина ўргансанг ва шу билан қаноат ҳосил қилсанг, бундай илмнинг укимга кераги бор? Киши ўзининг билмаган нарсасини билиб ўрганса – бундан қанчалик ҳузур-ҳаловат топишини асти қўяверинг! Агар сен илмга астойдил меҳр қўйиб ўргансанг, сенда, яна кўпроқ билсам экан, деган муҳаббат пайдо бўлади. Шундагина сен кўзинг кўрган ҳар бир нарсани кўнглингга маҳкам тугиб, уқиб оладиган бўласан...

Иккинчидан, илмни ўрганганда яхши ният билан ўрганиш керак (масалан, ҳозиргидек, фақат дипломлик бўлиш учун эмас – К.Ж.). Аммо биров билан баҳс бойлашмоқ, талашишмоқ учун ўрганиш керак эмас. Баҳс, аввало, кўнгилдаги ишончни мустаҳкамлаш учун бўлса – бу зарар эмас, лекин ҳаддан ошиб кетса – кишини тузатишдан кўра ҳам кўпроқ бузиб қўйиши мумкин. Бунинг сабаби, баҳс қилувчилар  кўпроқ ҳақиқатни аниқлаш учун эмас, балки бир-бирларини енгмоқ учун ҳаракат қилишади. Бундай баҳс хусуматни кучайтириб, одамгарчиликни йўқотишгача олиб боради. Бундай ҳолда асосий мақсад илм ўрганиш бўлмай, одамнинг юзини ёлғон сўзга бурадиган бўлиб қолади. Бундай мақсад фақат бузуқ кишилардагина бўлади. Тўғри йўлдан кетаётган юзта одамни адаштирган киши, эгри йўлдан кетаётган битта нотавонни тўғри йўлга солган кишидан сатқаи кетсин! Баҳс – бу ҳам аслида илм ўрганишни бир йўли. Бироқ унга ортиқча ҳирс қўйиш ярамайди. Чунки баҳсга ортиқча ҳирс қўйишдан мағрурлик, мақтанчоқлик, хусумат, ёлғончилик, ҳатто арзимаган нарсадан жанжал чиқариш ва бировга мушт кўтариш каби ёмон фазилатлар туғилади.
Учинчидан, ҳар бир ҳаракатин туфайли ҳақиқатга эриша оладиган бўлсанг, ўлсанг ҳам бу йўлдан қайтма, маҳкам тур! Ахир ўзинг шубҳа қилган нарсага ўзгалар қандай қилиб ишонч билдирсин? Ўзинг ҳурмат қилмаган нарсани ўзгалар нега ҳурмат қилсин?

Тўртинчидан, илмни кўпроқ ўрганиш учун одамда яна икки нарса бўлиши лозим: бири – молоҳаза юритиш, иккинчиси эса – муҳофаза қилимшликдир. Бу икки хусусиятни борган сари кучайтира бориш керак. Бу нарса кучаймай туриб илм ўрганиш қийин.

Бешинчидан, ... ақл касали деган тўрт нарса бор, шундан эҳтиёт бўлиш керак. Шуларнинг орасида беғамлик, бепарволик деган нарса бор, зинҳор-зинҳор шу нарсадан эҳтиёт бўл! Чунки бу, биринчидин – худонинг, иккинчидан – халқнинг, учинчидан – давлатнинг, тўртинчидан – ибратнинг, бешинчидан – ақлнинг, ор-номуснинг душманидир; ор-номус бўлган ерда булар бўлмайди.

Олтинчидан, сенда илмни, ақлни бир меъёрда сақлайдиган феъл-атвор, хулқ деган нарса бор. Сен шу нарсани эҳтиёт сақла! Кўрган нарсангга қизиқаверсанг: ё бировнинг ўринли, ё бировнинг ўринсиз гапига ишониб кетсанг, ёки тўғри келган нарсаларга кўнгил қўяверсанг – феъл-атворингнинг бузилиб кетиши ҳеч гап эмас. Феъл-атворинг бузилгандан кейин эса ўқиб илм ўрганганингдан ҳеч фойда йўқ. Кўкрагингда унга ўрин бўлмагандан кейин, уни қаерда сақлайсан! Аксинча, киройи илминг бўлгандан кейин, уни эҳтиёт қиладиган фаҳм-фаросатинг, ақлу-ҳушинг, ор-номусингни қўлдан бермайдиган феъл-атворинг ва ғайратинг бўлса – нур устига аъло нур! Лекин бу эҳтиёткорлигинг, шубҳасиз, ақл учун, ор-номус учун қилинган бўлсин!

10. ҚИРҒИЗ АДАБИЁТИ

Тяншань водийсида ва тоғларда жойлашган қирғиз ўлкаси – бир томондан Қозоғистон, Ўзбекистон ва Тожикистон билан, иккинчи томондан Хитой билан қўшни.

Қирғизлар тўғрисидаги энг қадимги ёзма маълумотларни милоддан илгариги II асрга оид манбаларда топамиз. Ўтмишда, асосан, чорвачилик билан шуғулланган бу кўчманчи халқ узоқ асрлар давомида чет эл босқинчилари зулми остида элилиб келди. Қирғизистонда VIII асрда араблар, XII асрда кўчманчи қорахитойлар, XVI асрда мўғул босқинчилари, ва, ниҳоят, XVIII асрнинг охирларида Қўқон хонлари хукмронлик
